
Foru-lege proposamena, Arrazakeriaren eta xenofobiaren aurkako borrokari buruzko apirilaren 5eko 13/2023 Foru Legea aldatzea xede duena
Zioen azalpena
Delinkuentzia nafarren lau kezka nagusietako bat da “Herritarrek erakundeekiko duten konfiantzari eta zerbitzu publikoen emateaz duten pertzepzioari buruzko inkesta” delakoaren arabera, zeina 2025eko abenduan ezagutu baitzen.
Era berean, eztabaida politikoa eta soziala piztu da berriki gai honen inguruan: ea komenigarria ote den delitu egiteagatik atxilotutako pertsonen jatorrizko nazioa jakitera ematea delituon tipologiarekin batera. Hori horrela, Euskal Autonomia Erkidegoaren kasuan, Ertzaintzak jatorrizko leku geografikoari buruzko datuak ematen ditu, eskualdeka, 2025eko azaroaz geroztik. Katalunian, Mossos d’Esquadra polizia-kidegoak eta Barne Kontseilaritzak iragarri dute atxilotutako pertsonen nazionalitatea zehaztuko dutela 2026tik aurrera.
Delituak egiten dituzten pertsonen jatorrizko herrialdea argitara ematea, delitu-jokabideak prebenitzeko eta kriminalitatea murrizteko asmoz egiten denean betiere, gardentasun-jarduna da Nafarroakoa bezalako gizarte heldu batean; eta, gainera, informazio ofiziala eta zehatza ematea lagungarri izaten ahal da pertsona migratzaileei buruzko diskurtso partzial edo manipulatuak eta/edo gezurrak –estereotipoetan oinarrituta egoten direnak, eta ez datu publiko eta errealetan– ekiditeko eta desaktibatzeko. Bestalde, testuinguruan jarrita dagoen eta bestelako neurri batzuekin batera eman den informazio batek ez du zertan inor estigmatizatu.
Artikulu bakarra. Aldatu egiten da Arrazakeriaren eta xenofobiaren aurka borrokatzeko apirilaren 13ko 13/2023 Foru Legearen 19. artikuluaren (“Segurtasunaren, babes zibilaren eta larrialdien arloko neurriak”) 1. apartatua. Testu hau izanen du:
"1. Foru lege honen ondorioetarako, ez da erabiliko etnia- edo arraza-ezaugarrietan oinarritutako profilik. Arrazarekin, etniarekin eta erlijioarekin lotutako adierazleak ezin izanen dira delitu-jokabide baten adierazle gisa erabili.
Esandakoa ezertan eragotzi gabe, Nafarroako Gobernuak hiru hilean behin argitara eman eta aztertuko ditu ustez delitu egiteagatik atxilotu diren pertsonen jatorrizko herrialdeak, xede izanik, beste datu batzuekin batera aztertuta horiek, delitugileen profilak ezaugarritzen, delituzko jokabideak prebenitzen eta kriminalitatea murrizten laguntzea, betiere, jatorriaren araberako estigmatizazioa ekidinez”.
Xedapen indargabetzaile bakarra. Arau-indargabetzea.
Indarrik gabe uzten dira foru lege honetan xedatutakoarekin kontraesanean dauden maila bereko edo apalagoko xedapen guztiak.
Azken xedapen bakarra. Indarra hartzea.
Foru lege honek Nafarroako Aldizkari Ofizialean argitaratu eta biharamunean hartuko du indarra.
